ՀԻՄՆԱՎՈՐՈւՄ
««ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2026 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ
ՎԵՐԱԲԱՇԽՈՒՄ, ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ, ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2025 ԹՎԱԿԱՆԻ ԴԵԿՏԵՄԲԵՐԻ 25-Ի N 1910-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ, ԻՆՉՊԵՍ ՆԱԵՎ ՀՀ ՏԱՐԱԾՔԱՅԻՆ ԿԱՌԱՎԱՐՄԱՆ ԵՎ ԵՆԹԱԿԱՌՈՒՑՎԱԾՔՆԵՐԻ ՆԱԽԱՐԱՐՈՒԹՅԱՆԸ ԳՈՒՄԱՐ ՀԱՏԿԱՑՆԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ

1. Անհրաժեշտությունը
Նախագծի ընդունումը պայմանավորված է մի շարք ծրագրերի բնականոն ընթացքների ապահովման անհրաժեշտությամբ.

        2․  Ընթացիկ իրավիճակը և խնդիրները․
«1004 Ոռոգման համակարգերի առողջացում» ծրագրի շրջանակներում նախատեսվում է՝
		1004-11007 «Գերմանիայի զարգացման վարկերի բանկի աջակցությամբ իրականացվող Ախուրյան գետի ջրային ռեսուրսների ինտեգրացված կառավարում ծրագրի խորհրդատվություն և կառավարում» միջոցառման շրջանակներում նախատեսված է ջրամբարի կառուցման ուսումնասիրությունների միջազգային փորձագետ/խորհրդատուների մատուցած ծառայությունների դիմաց վճարումները։ 2025 թվականի դեկտեմբերի 11-ին Կապսի ջրամբարի և օժանդակ կառուցվածքների կառուցման կապալառուին տրվել է կապալի պայմանագրի դադարեցման մասին ծանուցում և մեկնարկել է պայմանագրի լուծման գործընթաց։ Այս կապակցությամբ անհրաժեշտ է ձեռք բերել Կապսի ջրամբարի շինարարական հրապարակի պահպանության պահնորդական ծառայություններ 2026 թվականի փետրվար-դեկտեմբեր ամիսների համար՝ շուրջ  22,000 հազ. դրամ գումարով։ 
	Արդյունքում՝ սույն միջոցառման շրջանակներում անհրաժեշտ է  «4861 – Այլ ծախսեր» հոդվածում համապատասխան վերաբաշխումների միջոցով ապահովել ընդամենը 22,000.0 հազ. դրամ հավելյալ ֆինանսավորում՝ ՀՀ կառավարության համաֆինանսավորման միջոցների հաշվին։  
	1004-11010 « Գերմանիայի զարգացման վարկերի բանկի աջակցությամբ իրականացվող Ախուրյան գետի ջրային ռեսուրսների ինտեգրացված կառավարում փուլ 1 ծրագրով Ջրաձոր գյուղի վերաբնակեցման գործողությունների խորհրդատվություն և կառավարում» միջոցառման շրջանակներում «4861 – Այլ ծախսեր» հոդվածում ընդգրկված № ՋՏՄ-ԽԲՄ-ԾՁԲ-2021/6 խորհրդատվական պայմանագրի մասով ծառայությունների մատուցման ուշացման պատճառով 2026 թվական է տեղափոխվել համապատասխան վճարման պարտավորությունը։ Հաշվի առնելով վերոգրյալն անհրաժեշտ է տվյալ հոդվածին ավելացնել 23,175.0 հազ. դրամ գումար՝ պայմանագրով նախատեսված բոլոր վճարումների իրականացման և պայմանագրի ավարտման համար։ 
	Միաժամանակ հայտնում ենք, որ միջոցառման հողերի ձեռքբերման և վերաբնակեցումների գործողությունների պլանի (ՀՁՎԳՊ) ազդակիր անձանց փոխհատուցումների և օժանդակությունների տրամադրման աշխատանքների և համապատասխան վճարումների համաձայնեցումների ժամանակատարության պատճառով «4639 – Այլ ընթացիկ դրամաշնորհներ» հոդվածով 2026 թվականի ՀՀ պետական բյուջեում նախատեսված միջոցների շրջանակներում առկա միջոցների հաշվին հնարավոր է 23,175.0 հազ. դրամի չափով հոդվածային վերաբաշխում կատարել՝ ապահովելով միջոցառման բնականոն ընթացքը։
	1004-11011 « Զարգացման ֆրանսիական գործակալության աջակցությամբ իրականացվող ոռոգման ոլորտի ֆինանսական կայունության և ոռոգման կառավարման կարողությունների բարելավման դրամաշնորհային ծրագրի խորհրդատվություն և կառավարում» միջոցառման շրջանակներում խորհրդատվական պայմանագիրը կնքվել է 31.07.2025թ.՝ մեկ տարի ժամկետով։ 2025 թվականին մատուցված ծառայությունների մի մասի վճարումը տեխնիկական պատճառներով տեղափոխվել է 2026 թվական, մասնավորապես՝ դոնորի կողմից վճարումների իրականացման ուղիղ մեթոդով իրականացվող շուրջ 154,850.0 հազ. դրամ գումարի վճարումը 2025 թվականի փոխարեն կատարվել է 2026 թվականի տարեսկզբին։ 
	Հաշվի առնելով պայմանագրի ավարտը 2026 թվականին, ինչպես նաև՝ 2025 թվականին կատարված վճարումների և ՀՀ 2026 թվականի պետական բյուջեով նախատեսված միջոցների ծավալը՝ միջոցառման մասով անհրաժեշտ է ավելացնել 93,229.6 հազ. դրամ գումար՝ պայմանագրով նախատեսված բոլոր անհրաժեշտ վճարումների պատշաճ իրականացման համար։
   1004-12002 «Գերմանիայի զարգացման բանկի աջակցությամբ իրականացվող Ախուրյան գետի ջրային ռեսուրսների ինտեգրված կառավարման փուլ 1 ծրագրով Ջրաձոր գյուղի վերաբնակեցման համար ենթակառուցվածքների և բնակելի տների կառուցում»  միջոցառման շրջանակներում նախատեսվում է Ջրաձոր գյուղի վերաբնակեցման համար ենթակառուցվածքների և բնակելի տների կառուցման շինարարական աշխատանքների իրականացում՝ Կապսի ջրամբարի և օժանդակ կառուցվածքների կառուցման նպատակով։
   Քանի որ Կապսի ջրամբարի կառուցման աշխատանքների իրականացման ընթացքում բազմիցս խախտվել են պայմանագրային գրաֆիկով ամրագրված աշխատանքային ժամկետները և աշխատանքներն իրականացվել են նվազ արտադրողականությամբ, 2026 թվականի փետրվարի 2-ից դադարեցվել է Կապսի ջրամբարի և օժանդակ կառուցվածքների կառուցման կապալի պայմանագիրը։
Վերոգրյալի արդյունքում՝ այս պահին սառեցվել են նաև Ջրաձոր գյուղի վերաբնակեցման համար ենթակառուցվածքների/բնակելի տների կառուցման հետ առնչվող բոլոր նախապատրաստական աշխատանքները և հետևաբար հնարավոր է միջոցառմամբ նախատեսված միջոցներից վերաբաշխել՝ 101,119․0 հազար դրամ։
1004-31004 «Գերմանիայի զարգացման վարկերի բանկի աջակցությամբ իրականացվող Ախուրյան գետի ջրային ռեսուրսների ինտեգրված կառավարման ծրագրի շրջանակներում ջրային տնտեսության ենթակառուցվածքների հիմնանորոգում» միջոցառման շրջանակներում ֆինանսավորվում է Կապսի ջրամբարի և օժանդակ կառուցվածքների կառուցման շինարարական աշխատանքների իրականացումը։ 
Ջրամբարի կառուցման աշխատանքներն իրականացվել են նվազ արտադրողականությամբ՝ կապալառուն մի շարք հանգամանքներով պայմանավորված խախտել է պայմանագրային գրաֆիկով ամրագրված աշխատանքային ժամկետները և նախազգուշացվել այդ կապակցությամբ։ 2025 թվականի դեկտեմբերի 11-ին Կապսի ջրամբարի և օժանդակ կառուցվածքների կառուցման կապալառուին տրվել է կապալի պայմանագրի դադարեցման մասին ծանուցում և մեկնարկել է պայմանագրի լուծման գործընթաց։ Պայմանագրի դադարեցումն ուժի մեջ է մտել սույն թվականի փետրվարի 2-ից։ 
Արդյունքում՝ ՀՀ 2026 թվականի պետական բյուջեում նախատեսված միջոցները մասնակի կօգտագործվեն՝ կվճարվեն կատարված աշխատանքների և մատուցված ծառայությունների դիմաց վճարման ենթակա գումարները։ Արդյունքում սույն միջոցառման համար նախատեսված միջոցներից հնարավոր է ՀՀ կառավարության համաֆինանսավորման միջոցների մասով 13,392․6 հազար դրամի վերաբաշխումներ կատարել։
1019․ «Սոցիալական ներդրումների և տեղական զարգացման ծրագիր» ծրագրի շրջանակներում նախատեսվում է՝
	1019-12004 «Համաշխարհային բանկի աջակցությամբ իրականացվող Սոցիալական ներդրումների և տեղական զարգացման ծրագրի լրացուցիչ ֆինանսավորման վարկի շրջանակներում ՀՀ համայնքային և միջհամայնքային ենթակառուցվածքների որակի, օգտագործման և հասանելիության բարելավում»  միջոցառման ավարտը նախատեսված էր 31.05.2025թ. և մինչ այդ ժամկետը կատարվել են նախատեսված աշխատանքները և մատուցվել անհրաժեշտ ծառայությունները։ Մինչ 2025 թվականի տարեվերջ կատարվել են սույն ծրագրի համարյա բոլոր վճարումները։ Երկու համայնքի կողմից ծրագրային եղանակով ավարտական փաստաթղթերի հաստատումների փուլում առաջացած տեխնիկական խնդիրների պատճառով չեն վճարվել միայն երկու շինարարական օբյեկտների ետերաշխիքային գումարների մնացորդները։ Հաշվի առնելով այն հանգամանքը, որ ծրագրի վարկային միջոցներն անհասանելի են և 2026 թվականի պետական բյուջեում այս միջոցառման համար միջոցներ նախատեսված չեն՝ առաջարկում ենք ծրագրի կապալառուներին վճարվելիք  18,163.0 հազ. դրամ գումարն հատկացնել ՀՀ կառավարության համաֆինանսավորման միջոցներից՝ միջոցառումն ընդգրկելով ՀՀ 2026 թվականի պետական բյուջեում։

            1049․«Ճանապարհային ցանցի բարելավում» ծրագրի շրջանակներում նախատեսվում է՝
    1049-11012 «Կայունացման և զարգացման Եվրասիական հիմնադրամի աջակցությամբ իրականացվող Հյուսիս-հարավ միջանցքի Քաջարան Ագարակ 32 կմ հատվածի կառուցման համակարգում և կառավարում» միջոցառման մասով Հյուսիս-հարավ ճանապարհային միջանցքի ներդրումային Ծրագիր 4-ի  շրջանակներում Քաջարան-Ագարակ շուրջ 32 կմ երկարությամբ ճանապարհահատվածի կառուցումն  ապահովելու համար մի շարք տարածքներ՝ ՀՀ Սյունիքի մարզի Մեղրի համայնքի Տաշտուն, Լիճք, Մեղրի բնակավայրերում գտնվող ընդհանուր 99 հողամասերի ազդակիր հատվածներ ներառվել են Ճանապարհի օտարման գոտու սահմաններում և ճանաչվել են  հանրության գերակա շահ, ուստի գերակա շահ ճանաչված տարածքների ձեռքբերման և  շինարարական աշխատանքների անխափան ընթացքն ապահովելու նպատակով անհրաժեշտ է միջոցառմանը հատկցնել 200,000․0 հազար դրամ։ Ընդ որում առաջարկվում է գումարը վերաբաշխել 1049/11016 միջոցառման «-Այլ կապիտալ դրամաշնորհներ» հոդվածից։ Միաժամանակ հայտնում ենք, որ նվազեցման արդյունքում  միջոցառման արդյունքային ցուցանիշներից մեկում՝ հողերի օտարման ավարտվծության աստիճանը նվազեցվել է 9․4 տոկոսով, իսկ ինչ վերաբերում է գումարի վերականգնման անհրաժեշտությանը, ապա հարկ է նշել, որ տվյալ պահին աշխատանքները բնականոն հունով ընթանում են և գումարի անհրաժեշտության առկայության կամ  բացակայության վերաբերյալ հնարավոր կլինի դիրքորոշում հայտնել տարեվերջին։			
1072․ «1072 Ջրամատակարարման և ջրահեռացման բարելավում» ծրագրի շրջանակներում նախատեսվում է՝
1072-12001 «Գերմանիայի զարգացման և Եվրոպական միության հարևանության ներդրումային բանկի աջակցությամբ իրականացվող ջրամատակարարման և ջրահեռացման ենթակառուցվածքների դրամաշնորհային ծրագիր` երրորդ փուլ» միջոցառման մասով 2026 թվականին շարունակվելու են երեք շինարարական պայմանագրերի շրջանակներում մեկնարկած ջրամատակարարման համակարգերի կառուցման շինարարական աշխատանքները։ 2026 թվականի տարեսկզբին եղանակային անբարենպաստ պայմանների պատճառով որոշ շինարարական աշխատանքների իրականացումը կհետաձգվի։ Այս մասով միջոցառման «5112 - Շենքերի և շինությունների շինարարություն» հոդվածով նախատեսված միջոցներից 223,500.0 հազ. դրամ գումար հնարավոր է վերաբաշխել:
Մյուս կողմից՝ միջոցառման «5134 - Նախագծահետազոտական ծախսեր» հոդվածում ընդգրկված խորհրդատվական պայմանագրի փոփոխությունն է նախատեսվում Ագարակ, Ուռուտ, Արզական համայնքների սնուցող ջրատարերի ուսումնասիրություն և վթարային հատվածների նախագծահետազոտական աշխատանքների իրականացման համար։ Արդյունքում՝ սույն հոդվածի շրջանակներում շուրջ 103,500.0 հազ. դրամ հավելյալ գումարի անհրաժեշտություն է առաջանում։
Հաշվի առնելով վերոգրյալը՝ միջոցառումից հնարավոր է վերաբաշխել 120,000.0  հազար դրամ։
[bookmark: _Hlk169166358]1072-12004 «Մաքրման կայանների պահպանություն» միջոցառման շրջանակներում ՀՀ փոխվարչապետի հանձնարարությամբ (27.10.2023թ. № 03.1//37262-2023 գրություն)  իրականացվում է «Աէրացիա» կեղտաջրերի մաքրման կայանի տարածքի (3.5 հեկտար) պահնորդական պահպանությունը։ Պահնորդական ծառայությունների դիմաց վճարումները ֆինանսավորվել են ՀՀ կառավարության կողմից՝ ՀՀ կառավարության տարբեր որոշումներով տրամադրված համաֆինանսավորման միջոցների հաշվին։ Միջոցառման շրջանակներում ՀՏԶՀ-ի և «Սուր և Նիզակ» ՍՊԸ-ի միջև 03.09.2025թ. կնքվել է ՀՏԶՀ-ԷԱՃ-ԾՁԲ-2025/2 պայմանագիրը, որի շրջանակներում մինչև 2026 թվականի տարեվերջ մատուցվելիք ծառայությունների դիմաց վճարումների իրականացման համար անհրաժեշտ է 5,125.9 հազ. դրամ գումար։ 
Հաշվի առնելով խնդրի հրատապությունը և կարևորությունը՝ առաջարկում ենք սույն միջոցառման համար նախատեսել 5,125.9 հազ. դրամ գումար՝ միջոցառման բարեհաջող ընթացքի ապահովման համար։
1072–31015 «Ջրամատակարարման և ջրահեռացման համակարգերի հիմնանորոգում որոշ բնակավայրերում»  միջոցառմամբ ՀՏԶՀ-ի և «ԷլՇին» ՍՊԸ-ի միջև 31.10.2023թ. կնքված «ՀՀ Լոռու մարզի Արդվի և Մղարթ բնակավայրերի ջրամատակարարման համակարգերի արտաքին և ներքին ցանցի կառուցում» № ՋԲՄ-ԱՇՁԲ-2023/1 պայմանագրի շրջանակներում իրականացվել են ջրամատակարարման համակարգերի բարելավման աշխատանքներ։ 2025 թվականի տարեվերջին սույն պայմանագրի ծավալների ճշգրտման համար «Գնման պայմանագրում փոփոխություններ կատարելու թույլտվություն տալու մասին» ՀՀ կառավարության որոշման նախագիծ է դրվել շրջանառության և ընդունվել 15.01.2026թ. (ՀՀ կառավարության 15.01.2026թ. № 31-Ա որոշում)։ Այս գործընթացների ժամանակատարության արդյունքում՝ 2025 թվականին վճարվելիք  ընդամենը 95,993.1 հազ. դրամի գումարի վճարումները տեղափոխվել են 2026 թվական, որն էլ առաջարկում ենք ընդգրկել ՀՀ 2026 թվականի պետական բյուջեում՝ ծրագիրն բարեհաջող ավարտելու համար։
	
3․Նախագծի մշակման գործընթացում ներգրավված ինստիտուտները և անձինք
Նախագիծը մշակվել է ՀՀ տարածքային կառավարման և ենթակառուցվածքների նախարարության կողմից։
4. Տեղեկատվություն լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին. 
Որոշման նախագծի ընդունումը Հայաստանի Հանրապետության պետական բյուջեի եկամուտների ու ծախսերի լրացուցիչ նվազեցում չի առաջացնում:
5. Նախագծի ընդունման առնչությամբ ընդունվելիք այլ իրավական ակտերի կամ դրանց ընդունման անհրաժեշտության բացակայության մասին
Որոշման նախագծի ընդունմամբ այլ իրավական ակտերում փոփոխություններ և/կամ լրացումներ կատարելու անհրաժեշտություն չկա:
6. Ակնկալվող արդյունք
Նախագծի ընդունմամբ կապահովվի  ՀՀ տարածքային կառավարման և ենթակառուցվածքների նախարարության կողմից իրականացվող մի շարք ծրագրերով նախատեսված միջոցառումների բնականոն ընթացքը։
7.Կապը ռազմավարական փաստաթղթերի հետ.
Նախագիծը բխում է ՀՀ կառավարության 2021 թվականի օգոստոսի 18-ի «Հայաստանի Հանրապետության կառավարության 2021-2026 թվականների ծրագրի մասին» N 1363-Ա որոշմամբ հաստատված Հավելվածի «3.Ենթակառուցվածքների զարգացում» բաժնի «3.3 Ջրային տնտեսություն» ենթաբաժնի երկրորդ պարբերության պահանջից։

